10. 
A poesía de fins do XX e comezos do XXI. Temas e autores dos 80 e dos 90. Poetas e tendencias actuais máis relevantes.

Nos anos 70 inícase o gran cambio político e social que conducirá ao final da Ditadura. A partir de 1975, o restablecemento da normalidade democrática traerá consigo a recuperación do uso do galego na vida pública, o seu recoñecemento como lingua oficial e a súa entrada en ámbitos coma as institucións de goberno, o ensino ou os medios de comunicación, coa conseguinte restauración da súa dignidade e a súa consideración plena como lingua de cultura. Estas novas circunstancias, unidas á liberdade de expresión, reflíctense na obra dos escritores de finais de século.

Hoxe en día, o noso sistema literario adquire unha dimensión e unha diversificación nunca coñecidas, o que se fai patente no número de escritores en todos os xéneros, na diversidade de temas e de estilos, no prestixio acadado mesmo alén das nosas fronteiras, no crecemento do mercado editorial e na existencia dun público lector fiel e en constante aumento.

No campo da poesía, salientamos unha apertura sen precedentes na historia das nosas letras canto á diversidade temática e formal, cunha verdadeira eclosión de voces.

Con este panorama de fondo, sinalamos as seguintes características xerais:

- a reflexión sobre a propia linguaxe poética, con especial atención á súa forma;

- unha certa actitude cosmopolita con inclinación cara ao culturalismo;

- querenza polo experimentalismo á par do clasicismo máis académico;

- ao mesmo tempo, un regreso a temáticas sociais desde visións contemporáneas;

- recuperación definitiva da temática do intimismo e achegamento ao erotismo;

- plena incorporación ao contorno poético de elementos procedentes doutras artes (música, pintura, arquitectura, cine...) e ámbitos mediáticos (publicidade, informacións, internet...);

- apertura á contracultura urbana e marxinal;

- presenza significativa e crecente de mulleres que achegan á poesía de maneira consciente o punto de vista feminino;

- conciencia de grupo, que se amosa na proliferación de colectivos poéticos e na busca conxunta de vieiros de expresión;

- esforzo para facer visíbel a poesía no espazo público.

Na historia da poesía galega actual diferenciamos tres etapas, unha de tránsito e revisión seguida de dúas xeracionais: a década dos 80 e a década dos 90 e comezos do século XXI.

En canto á etapa de revisión e cambio de rumbo, coincídese en sinalar o ano 1976 como data significativa para a superación do estancamento en que entrara o socialrealismo das décadas anteriores por publicarse ese ano Con pólvora e magnolias, de X.L.Méndez Ferrín, considerado por moitos como o libro que propón de maneira máis contundente unha nova linguaxe poética. Ademais desa obra, hai outras que colaboraron neste cambio de rumbo:

XOSÉ LUÍS MÉNDEZ FERRÍN (Ourense, 1938) logra harmonizar en Cón pólvora e magnolias os contidos políticos e combativos, metaforizados na “pólvora”, cos culturalistas e preciosistas, as “magnolias”, no medio de potentes exercicios de experimentación formal.

ARCADIO LÓPEZ CASANOVA (Lugo, 1942) coa súa obra Mesteres e ALFONSO PEXEGUEIRO (Ponteareas, 1948) con Seraogna, ambos publicados tamén en 1976, aportan asemade importantes innovacións para a superación do socialrealismo.

ÁLVARO CUNQUEIRO (Mondoñedo, 1922-Vigo, 1981) publica en 1980 Herba aquí e acolá, considerada por moitos críticos como a verdadeira iniciadora do cambio de rumbo.

A promoción dos 80 dáse a coñecer a través de revistas poéticas (Nordés, Luzes de Galiza, Dorna, Festa da Palabra Silenciada...), premios literarios (Esquío, Leliadoura, Espiral Maior...), recitais e actos poéticos (Festival de Poesía do Condado) ou a través de colectivos poéticos (Rompente, Alén, Cravo Fondo, Ronseltz...).

Podemos acometer unha clasificación en función de certas características, se ben a proliferación de nomes e títulos fai imposíbel un estudo individualizado en pouco espazo:

1. Estética formalista ou culturalista, liña predominante no período. Destacamos a:

CLAUDIO RODRÍGUEZ FER (Lugo, 1956) é autor de poemarios de temática erótica e versos sonoros e musicais, como Poemas de amor sen morte e Historia da lúa.

RAMIRO FONTE (Pontedeume, 1957-Barcelona, 2008) publicou As cidades da nada, Pasa un segredo e Luz do mediodía, obras de poesía esencial dominada polos símbolos e a temática transcendente: a infancia, a morte, a conciencia do tempo...

MIGUEL ANXO FERNÁN VELLO (Cospeito, 1958) é autor de Seivas de amor e tránsito, Poemas da lenta nudez ou As incertezas do clima coa temática amorosa de fondo e mais o diálogo do poeta coa paisaxe.

Outros poetas desta xeración son: Xavier Rodríguez Baixeras, Xosé María Álvarez Cáccamo, Xavier Seoane, Xesús Manuel López Valcárcel, Manuel Forcadela, Román Raña, Eusebio Lorenzo Baleirón...
2. A poesía da experiencia, cunha linguaxe máis flúida e directa capaz de abrirse a cuestións sociais. Destacaríamos a Manuel Rivas e Cesáreo Sánchez Iglesias.
3. O experimentalismo, máis atento á exploración da linguaxe poética a custa das preocupacións formais e sociais. Poetas a destacar: Manuel Vilanova, Vítor Vaqueiro, Vicente Araguas...
4. A voz feminina, que participa das liñas anteriores e, á vez, asusme un papel activo para deixar constancia da femineidade ou do que se deu en chamar “outredade”:

PILAR PALLARÉS (Culleredo, 1957) desenvolve dúas liñas poéticas: a social e revindicativa, con obras como Entre lusco e fusco, e a intimista, con Livro das devoracións.

Outras autoras a destacar son Xela Arias e Ana Romaní.

A promoción dos 90 e comezos do século XXI representa a continuidade e a consolidación das fórmulas ensaiadas anteriormente por parte de autores máis novos que van confluír cos máis vellos. De novo se repiten as vías de presentación, a través de colectivos (Batallón Literario da Costa da Morte, Dolmen...), presenza en recitais e festivais poéticos, publicación en revistas e fanzines, as editoriais editan novas coleccións de poesía e multiplícanse os premios literarios.

Tendencias e autores máis destacados:
1. Poesía de transición, na que participan Miro Villar e Gonzalo Navaza.
2. Poesía provocadora e contestataria, con Antonio R.López, María Xosé Queizán, Lupe Gómez, Yolanda Castaño, Olga Novo e Chus Pato.
3. Poesía do íntimo e o cotián, onde atopamos a Anxo Angueira, Fran Alonso, Emma Couceiro e Estevo Creus.
4. Outras liñas, presentes en Manuel Outeiriño e María do Cebreiro.

